7 нче сыйныфта әдәбият дәресе.
Язучы әсәрләренең уртак сыйфатлары
Тема: Катлаулы шигырьләрдә хис каршылыклары, әсәрләрнең уртак яклары.
Максатлар: 1. Төрле шагыйрьләрнең шигырьләрен анализлау һәм аларның уртак сыйфатларын билгеләү. 2. Сәнгатьле уку күнекмәләрен үстерүне дәвам итү.
Җиһазлау: Г. Афзалның “Яшел язын күрдем...” һәм Р. Фәйзуллинның “Тереклек итү” шигырьләре.

Дәрес барышы: 1. Оештыру. Төп бурычларны билгеләү: күрсәтелгән ике шигырьне анализлау, алар арсындагы каршылыкларны һәм уртак якларны билгеләү (А. Яхин системасы буенча).
2. Укучыларга тәкъдим ителгән бу шигырьләрне иң элек укытучы сөйли, аннан соң берничә укучы кабат сәнгатьле итеп укып чыга (балалар алдында А.Г. Яхинның 6-7 сыйныфлар өчен әдәбият дәреслеге ята). 

3. Г. Афзал шигырен анализлау.

Яшел язын күрдем...

Яшел язын күрдем,

сары көзен,

Уйчан-уйчан аккан суларны.

Ак ефәккә төреп, күңел күзем

Саклап тора икән шуларны.

Һәр яхшылык,

һәр матурлык истә,

Һәр яфрагы истә урманның.

Шуңа микән җәйге зәңгәр кичтә

Кәккүк кебек моңлы булганмын.

Укытучы. Шигырьдәге хисне табыгыз. Ул нәрсәдә күренә?

Укучы. “Яшел язын күрдем” дип әйтә лирик герой. 

Укытучы. Хиснең сәбәбе нәрсәдә?

Укучы. Лирик герой “сары көзне”, “уйчан-уйчан акккан суларны” күрә. Укытучы. Болар элегрәк булган. Ә хәзер лирик герой нинди үзгәрешләр күрә?

Укучы. Ул зәңгәр кичкә карап моңлана.

Укытучы. Лирик герой ни өчен уйчан, моңлана?

Укучы. Чөнки сары көзләр җитә, ә көз – сагыш билгесе. Аның күңел күзе сагышны да, шатлыкны да сыйдыра.

Укытучы. Ни өчен ул үзен кәккүк белән чагыштыра?

Укучы. Кәккүк – ялгыз, моңлы кош. Димәк, лирик герой да ялгыз, шуңа күрә моңлана.

Укытучы. Бу шигырьнең юану өлеше бармы?

Укучы. Юк, чөнки ялгызлык, сары сагыш кешегә юаныч китерми.

4. Р. Фәйзуллинның “Тереклек итү” шигырен анализлау.

Тереклек итү.
Куып тереклек итүнең

мең башлы мәшәкатен, -

куеп бер якка көннәрнең

каһәрен һәм шәфкатен, -

үз хозурында җанны бер

рәхәтлеккә талдырып,

керфек эрерлек яшемдә

кояшны чагылдырып,

килә елыйсы кайчакта,

Ярый нечкәрә беләбез,

юкса

нишләр җирнең бәндәсе?..

Иң элек сүзлек белән эшлибез.

Каһәре – начары

Шәфкате – рәхәте, яхшылыгы

Үз хозурында – үз тирәсендә
Укытучы. Лирик геройның хисе нәрсәдә күренә?

Укучы. Аның күңеле йомшарган, елыйсы килә.

Укытучы. Ә хиснең сәбәбе нәрсәдә?

Укучы. Ул арыган, “мең башлы” мәшәкатьләр аны йончыткан.

Укучы. Хәтта күз яшеннән керфеге дә эрерлек дәрәҗәдә. Ул дөнья куа, борчыла.

Укытучы. Ә күңелен ничек бушатасы килә?

Укучы. Күңелне елап кына бушатып була.

Укытучы. Ә бу нәрсә котылгысысзы? Тагын ничек күңелне чистартып, ял иттереп була?

Укучы. Табигать белән аралашырга мөмкин, чөнки анда барысы да онытыла, күңел рәхәтләнеп ял итә.

Укытучы. Ике шигырьнең уртаклыгы нәрсәдә күренә?

Укучы. Икесендә дә лирик геройның күңел дөньясы сурәтләнә: сагыш, моң, хәсрәтләнү бар. Дөрес, аларның сәбәпләре төрле-төрле.

Укытучы. Уртаклык тагын ниләрдә чагылыш таба?

Укучы. Күңел нечкәлеге, хисләр дәрәҗәсе бертигез дияргә була. Күңелдә барысы да саклана, ачык чагыла.

Укытучы. Икенче шигырьдә юану өлеше бармы?

Укучы. Бар. Лирик герой, елап, күңелен бушата ала, кайгы-хәсрәтен онытып тора.

5. Йомгаклау. Укучылар дәрестә өйрәнгәннәр буенча түбәндәге нәтиҗәләрне ясыйлар: күңел хисе чынбарлык тудырган яңа хисләргә бәя бирә ала. Хәтердә сакланган хисләре белән кеше үзе идарә итә, ягъни кирәк икән, онытып тора, башка хисләргә каршы куя, кеше үзе теләгән вакытта шатлана, кайгыра һ.б. Кеше күбрәк эчке дөньясында яши. 

Шигырьләрне анализлаганнан соң чыгарылган нәтиҗә: уртак эчтәлекле һәм уртак төзелешле шигырьләр була ала һ.б. 

6. Өй эше: Г. Тукайның “Пар ат” шигырен сәнгатьле итеп укырга өйрәнергә.
